
Viðtakandi: Borgarráð 
Sendandi: Skrifstofa samgöngustjóra og borgarhönnunar 
 

Framhaldsfyrirspurn áheyrnarfulltrúa Miðflokksins um ljósastýringu á höfuðborgar-
svæðinu og tvö útboð tengd umferðarljósum (R21050087). 

Á fundi Borgarráðs þann 6. maí 2021 var lögð fram svohljóðandi framhaldsfyrirspurn 
áheyrnarfulltrúa Miðflokksins: 

Nú eru yfirstandandi tvö útboð tengd umferðarljósum, annað á Seltjarnarnesi, vegna 
ljósa á gatnamótum Suðurstrandar og Nesvegs, og hins vegar á gatnamótum 
Snorrabrautar og Borgartúns. Reykjavíkurborg hefur séð um að þjónusta umferðarljós 
í nágrannasveitarfélögum. Kostnaði er síðan skipt á milli borgarinnar og 
Vegagerðarinnar í tilteknum hlutföllum án þess að Vegagerðin skoði hvað liggur að 
baki. Líkt og vant er koma þar fram upplýsingar um kröfur sem búnaður þarf að uppfylla. 
Meðal annars þurfa stýrikassar ljósanna að geta tengst miðlægri stýritölvu 
umferðarljósa en hana keypti borgin af Smith & Norland á tæplega 63 milljónir króna 
án útboðs.  

1. Hvers vegna halda Reykjavíkurborg og Vegagerðin áfram uppteknum hætti hvað 
varðar útboð á ljósastýringu á höfuðborgarsvæðinu?  

2. Hvers vegna eru skilmálar yfirstandandi útboða með þeim hætti að örðugt er fyrir alla 
nema einn að taka þátt í útboðinu þrátt fyrir að kærunefnd útboðsmála úrskurðaði fyrir 
áramót að borgin og Vegagerðin skyldu greiða sekt vegna þess hvernig staðið var að 
kaupum á miðlægu stjórntölvunni? 

 

Svar við fyrirspurn: 

Reykjavíkurborg og Vegagerðin reka í samvinnu miðlægt stýrikerfi umferðarljósa (MSU) sem 
keypt var með útboði nr. 10603 sem nefndist „New traffic Signal System in Reykjavík 2005“. 
Síðan þá hefur stýritölvan verið uppfærð í nokkur skipti, bæði vélbúnaður og hugbúnaður. 
Vegagerðin tekur þátt í allri ákvarðanatöku sem tengist rekstri MSU.  

Út frá rekstrarlegum sjónarmiðum og m.t.t. umferðaröryggis telja Reykjavíkurborg og 
Vegagerðin nauðsynlegt að boðinn búnaður geti tengst MSU og því þarf búnaðurinn eðlilega 
að uppfylla kröfur sem tryggja örugg samskipti milli miðlægu stýritölvunnar sjálfrar og 
stýrikassa viðkomandi umferðarljósa. Slíkar lágmarkskröfur til búnaðar koma t.d. fram í kafla 
2.1 í verðfyrirspurn nr. 15144 (Snorrabraut-Borgartún). Kröfur sem eru settar í umræddum 
innkaupaferlum tryggja skilvirkni og áreiðanlegan rekstur núverandi kerfisins. 

Það liggur ljóst fyrir að búnaður frá mismunandi framleiðendum á markaði getur tengst og átt í 
samskiptum við MSU. Til að mynda var boðinn búnaður frá tveimur framleiðendum í útboði 



 
nr. 15311 (Endurnýjun gönguljósa í Reykjavík), þar sem gerð var sú krafa að boðinn búnaður 
gæti tengst og átt í samskiptum við MSU. 

Skilmálar umræddra innkaupaferla eru ekki með þeim hætti að örðugt sé fyrir nokkurn aðila á 
markaði að gera tilboð sem uppfylla kröfur sem gerðar eru til boðins búnaðar. Skilmálar 
varðandi tæknilega eiginleika boðins búnaðar eru nauðsynlegir til að tryggja skilvirkni, 
áreiðanlegan rekstur og öryggi kerfisins. Áréttað er að sektarákvörðun í úrskurði kærunefndar 
útboðsmála í máli nr. 32/2019 var ekki byggð á þeim tæknilegu kröfum sem Reykjavíkurborg 
gerir til búnaðar umferðarljósa svo hann geti tengst MSU. Þá er einnig áréttað að 
sektarákvörðunin snéri ekki að kaupum á miðlægu stjórntölvunni enda fóru þau kaup fram með 
útboði nr. 10603 árið 2005 eins og áður hefur komið fram. 

 

Virðingarfyllst, 
Guðbjörg Lilja Erlendsdóttir 
Starfandi samgöngustjóri 

 


